
MINUTI

Il-Minuti tal-Laqgħa Nru 57, li saret fl-4 ta’ Marzu 2020, ġew konfermati.

[bookmark: _GoBack]EŻAMI TAL-KONTIJIET FINANZJARJI TAL-AWTORITÀ MALTIJA GĦAT-TURIŻMU GĦAS-SENA 2018 (Kont.)

IĊ-CHAIRPERSON (Onor. Beppe Fenech Adami): Insellmilkom.  Illum intalab li jkompli jixhed il-Financial Controller tal-Awtorità Maltija għat-Turiżmu, is-Sur Bryan Azzopardi, u nitolbu sabiex jersaq mal-mejda. 

Is-Sur Bryan Azzopardi ħa postu madwar il-Mejda tal-Kumitat.

IĊ-CHAIRPERSON:  Good afternoon, Sur Azzopardi, u nirringrazzjak talli erġajt ġejt. Mill-aħħar seduta sal-lum kont mitlub li tippreżenta numru ta’ dokumenti. Fil-fatt, dawn id-dokumenti ġew ippreżentati u ċċirkolati lill-Membri ta’ dan il-Kumitat u anke ġew imtella’ fuq il-website tal-Parlament fil-paġna tal-Kumitat. Illum se jkomplu jsirulek xi mistoqsijiet mill-Membri tal-Kumitat u nispera li din tkun l-aħħar darba li jkollok bżonn tiġi. 

ONOR. KAROL AQUILINA: Sur Azzopardi, jekk niftakar tajjeb, fl-aħħar laqgħa li xhedt inti kellek tivverifika xi affarijiet li semmejna waqt dik id-diskussjoni. Għamilthom dawn il-verifiki? 

IS-SUR BRYAN AZZOPARDI: Jien bgħatt ir-rapporti u l-affarijiet li ġejt mitlub nibgħat qabel il-laqgħa tal-ġimgħa li għaddiet. 

ONOR. KAROL AQUILINA: Mela b’riferenza għall-kuntratt mal-kumpanija VistaJet  fejn hemm il-pagament ta’ €1.5 miljun, inti ppreżentajt kopja ta’ invoice kif ukoll kuntratt li l-heading tiegħu huwa “Marketing and Communications Services Agreement”. Meta ġejt biex tapprova l-ħlas, liema kellek minn din id-dokumentazzjoni? 

IS-SUR BRYAN AZZOPARDI: Kopja tal-kuntratt u l-invoice. 

ONOR. KAROL AQUILINA: L-aħħar darba inti għedtilna li ma kontx involut fil-kitba ta’ dak il-kuntratt. Kellek xi diskussjonijiet dwar dan il-kuntratt mas-superjuri tiegħek? 

IS-SUR BRYAN AZZOPARDI: Le. 

ONOR. KAROL AQUILINA: Tista’ tispjega ftit fi kliemek x’inhu dan il-kuntratt u x’joħroġ minnu? 

IS-SUR BRYAN AZZOPARDI: Huwa marketing agreement bejn VistaJet u Malta Marketing Limited f’isem l-MTA fejn, pereżempju, f’paragrafu (D) tal-prembolu qed jingħad: 

“VistaJet, through its strong international network and as a global leader in business aviation, has been identified by MTA as a potential contributor”. 

ONOR. KAROL AQUILINA: Tista’ tgħidilna x’ħadet l-MTA minn dan il-kuntratt in real terms? 

IS-SUR BRYAN AZZOPARDI: La ma kontx involut fin-negozjati ma nistax ngħid, m’għandix id-dettalji tal-benefiċċji li ħarġu minn dan l-agreement. 

ONOR. KAROL AQUUILIAN: Jiġifieri inti rċevejt din l-invoice, ħarist lejn il-kuntratt, però ma staqsejtx għal verifika jekk attwalment dak li ġie miftiehem fil-kuntratt twettaqx jew le?

IS-SUR BRYAN AZZOPARDI: L-invoice kienet approvata mis-superjuri tiegħi. 

ONOR. KAROL AQUILINA: Li f’dan il-każ min huma? 

IS-SUR BRYAN AZZOPARDI: F’dan il-każ kien Dr Gulia. 

ONOR. KAROL AQUILINA: Ħalli nirriferik għall-aħħar paġna tal-kuntratt fejn hemm “Media Plan Year 1” li fih tliet punti. Inti staqsejt għal xi verifika dwar x’sar rigward dak li ġie mwiegħed f’dawn il-punti? Staqsejt jekk hemmx wieħed x’juri li veru sar hekk? 

IS-SUR BRYAN AZZOPARDI: Jien ma rajtx fiżikament il-marketing material però qgħadt fuq l-approvazzjoni tas-superjuri tiegħi għal dan il-pagament. 
ONOR. KAROL AQUILINA: U m’għamiltx query mas-superjuri tiegħek? 

IS-SUR BRYAN AZZOPARDI: Le. 

ONOR. KAROL AQUILINA: Milli rajt inti, affarijiet li għandhom x’jaqsmu ma’ din il-kumpanija VistaJet li nġabu għall-attenzjoni tiegħek, jew li inti sirt taf bihom fil-kors normali tax-xogħol tiegħek, x’kien hemm apparti din l-invoice? 

IS-SUR BRYAN AZZOPARDI: Sa fejn jirrigwarda lili, il-kuntratt u l-invoice. 

ONOR. KAROL AQUILINA: Jiġifieri kif l-MTA waslet għal dan il-kuntratt… 

IS-SUR BRYAN AZZOPARDI: Ma kontx involut. 

ONOR. KAROL AQUILINA: Dan il-kuntratt għadu fis-seħħ, jew le? Sar xi ieħor bħalu? 

IS-SUR BRYAN AZZOPARDI: Le. 

ONOR. KAROL AQUILINA: Jiġifieri din kienet a one off transaction. 

IS-SUR BRYAN AZZOPARDI: Dan kien a three year agreement. 

ONOR. KAROL AQUILINA: Jiġifieri jfisser li issa skada. 

IS-SUR BRYAN AZZOPARDI: Dan il-kuntratt partikolari, iva. 

IĊ-CHAIRPERSON: Huwa a three year agreement, però l-€1.5 miljun huwa għal sena waħda. 

IS-SUR BRYAN AZZOPARDI: Iva. 

IĊ-CHAIRPERSON: Jiġifieri qed nifhem sew li VistaJet ħarġet €1.5 miljun, €1.5 miljun u €1.5 miljun? 

IS-SUR BRYAN AZZOPARDI: Korrett. 

IĊ-CHAIRPERSON: Jiġifieri qed ngħidu li abbażi ta’ dan il-kuntratt VistaJet tħallset €4.5 miljun? 

IS-SUR BRYAN AZZOPARDI: Korrett. 
IĊ-CHAIRPERSON: Jien nimmaġina li biex saru €4.5 miljun f’pagamenti jkun hemm invoice kull darba. 

IS-SUR BRYAN AZZOPARDI: Iva, waħda għal kull sena. 

IĊ-CHAIRPERSON: Għandek kopja ta’ dawn l-invoices? 

IS-SUR BRYAN AZZOPARDI: Hawnhekk m’għandix. 

IĊ-CHAIRPERSON: Tkun tista’ tipproduċihomlna, jekk jogħġbok? 

IS-SUR BRYAN AZZOPARDI: Iva. 

ONOR. GLENN BEDINGFIELD: Semmejt kumpanija bl-isem ta’ Malta Marketing Limited. Din x’kumpanija hi, jekk jogħġbok? 

IS-SUR BRYAN AZZOPARDI: Fil-verità Malta Marketing Limited kienet kumpanija li twaqqfet fl-2004 bl-iskop ewlieni li titlob lura l-VAT tal-advertising kollu li tagħmel l-MTA barra minn Malta. Però fl-2010, kienu nbidlu r-regolamenti tal-VAT, dak li ngħidulu reverse charge mechanism, u allura dak il-vejikolu li bih nitolbu lura l-VAT ma baqax japplika. 

ONOR. GLENN BEDINGFIELD: Jiġifieri din hija kumpanija tal-MTA? 

IS-SUR BRYAN AZZOPARDI: Fil-fatt ix-shareholders huma l-Malta Government Investments (MGI) u l-Malta Investment Management Company Limited (MIMCOL). 

ONOR. GLENN BEDINGFIELD: Inti għedt li l-kuntratt kien iffirmat minn Dr Gulia. Jidhirli li dak iż-żmien Dr Gulia ma kienx Chief Executive Officer (CEO).

IS-SUR BRYAN AZZOPARDI: Dr Gulia huwa sole director fuq Malta Marketing Company Limited. 

IĊ-CHAIRPERSON: Jiġifieri effettivament iffirmah Dr Gulia. 

IS-SUR BRYAN AZZOPARDI: Iva. 

IĊ-CHAIRPERSON: U meta meta ġiet mgħoddija lilek l-invoice l-istruzzjonijiet ingħatawlek minn Dr Gulia? 

IS-SUR BRYAN AZZOPARDI: Iva. 

ONOR. GLENN BEDINGFIELD: Il-kuntratt li sar bejn Malta Marketing Limited jorbot lill-MTA? 

IS-SUR BRYAN AZZOPARDI: Iva, fil-fatt klawsola 3 tal-kuntratt titkellem dwar MTA’s obbligations. 

IĊ-CHAIRPERSON: Fil-fatt fil-kuntratt jingħad li ġew identifikati mill-MTA. L-unika raġuni għalfejn iffirmat din il-kumpanija u mhux l-MTA hija għall-finijiet fiskali, għax effettivament, is-servizz ta’ din il-kumpanija kien se jingħata lill-MTA, kif jirriżulta mill-kuntratt. 

IS-SUR BRYAN AZZOPARDI: Iva, fl-ambitu ta’ route development. 

ONOR. KAROL AQUILINA: Jiġifieri x-shareholders ta’ din il-kumpanija min huma? 

IS-SUR BRYAN AZZOPARDI: 99.8% huma Malta Government Investments u l-kumplament il-MIMCOL. 

ONOR. GLENN BEDINGFIELD: U kienet hekk mill-2004?

IS-SUR BRYAN AZZOPARDI: Iva. 

ONR. KAROL AQUILINA: U min hu d-direttur ta’ din il-kumpanija? 

IS-SUR BRYAN AZZOPARDI: Preżentement huwa Dr Gulia. 

ONOR. GLENN BEDINGFIELD: Sole director?

IS-SUR BRYAN AZZOPARDI: Iva, sole director. 

IĊ-CHAIRPERSON: Għadu sal-lum? 

IS-SUR BRYAN AZZOPARDI: Iva. 

ONOR. GLENN BEDINGFIELD: Jiġifieri fil-vesti tiegħu ta’ chairman jew CEO. 
IS-SUR BRYAN AZZOPARDI: Nimmaġina bħala chairman. 

IĊ-CHAIRPERSON: Id-direttur innominat mix-shareholder min huwa? 

IS-SUR JOHANN BUTTIGIEG (Kap Eżekuttiv tal-Awtorità Maltija għat-Turiżmu): Mr Chairman, xtaqt niċċara xi punti.  Meta eventwalment saret il-kumpanija, ma nafx jekk hux mill-memorandum of understanding tal-kumpnija jew le, il-pożizzjoni taċ-chairman tal-MTA huwa d-direttur f’dik il-kumpanija, jiġifieri hi min hi l-persuna bħala chairman, awtomatikament jassumi dak ir-rwol.

IĊ-CHAIRPERSON: Nirringrazzjak. Għal finijiet ta’ recording irrid ngħid li s-Sur Johann Buttigieg, is-CEO tal-MTA, għadu kif spjega li minn dak li jaf hu, skont l-istatut tal-kumpanija Malta Marketing Limited, id-direttur ta’ din il-kumpanija għandu jkun dejjem dik il-persuna li tokkupa l-pożizzjoni ta’ chairman fl-MTA. 

L-Onor. Aquilina.

ONOR. KAROL AQUILINA: Sur Azzopardi, minn dak li taf inti, ladarba dan il-perjodu ta’ tliet snin li jkopri dan il-kuntratt ġie fi tmiemu, sar xi forma ta’ evaluation jew closing report biex wieħed ikun jista’ jevalwa x’sar mill-fondi pubbliċi? 

IS-SUR BRYAN AZZOPARDI: Naf li kien hemm u bħala proċess għadu għaddej però jien m’għandix kopja ta’ dawk il-verifiki u dawk ir-rapporti. 

ONOR. KAROL AQUILINA: Tista’ titlob kopja u tippreżentahomlna? Sakemm is-CEO ma jridx… 

IĊ-CHAIRPERSON: Naħseb li aħjar inkomplu b’dan ix-xhud, imbagħad kif inlestu minnu ngħaddu għal xhud ieħor. 

Sur Azzopardi, dan il-kuntratt, iffirmat bejn VistaJet Limited u Malta Marketing Limited, jgħid li VistaJet kienet identifikata mill-MTA bħala a potential promoter ta’ Malta. Għandek idea ta’ x’riċerka saret biex ġiet identifikata VistaJet? Kif sar l-inkontru? Min laqqa’ lil min? 

IS-SUR BRYAN AZZOPARDI: Ma nafx ngħidlek għax ma kontx involut. 

ONOR. GLENN BEDINGFIELD: Din hija fil-kompetenza tiegħek? 

IS-SUR BRYAN AZZOPARDI: Le. 

ONOR. GLENN BEDINGFIELD: Min innegozja, jekk jogħġbok? 

IS-SUR BRYAN AZZOPARDI: Ma nafx ngħid min innegozja, li naf hu min iffirma l-kuntratt. 

IĊ-CHAIRPERSON: Jiġifieri int ma tafx kif din il-kumpanija resqet l-ewwel darba… 

IS-SUR BRYAN AZZOPARDI: Le. 

IĊ-CHAIRPERSON: Il-kuntratt jgħid li “VistaJet shall provide communication and marketing activities”. Tista’ tispjegalna xi jfissru “communication and marketing activities”?  Dejjem jekk taf. 

IS-SUR BRYAN AZZOPARDI: Marketing activities nista’ nimmaġina x’kienu għax fil-fatt hemm fil-kuntratt li huma “marketing channels, material and social networks, particularly its webpage” però “communication activities” ma nafx x’kienu. 

IĊ-CHAIRPERSON: Dan huwa kuntratt fejn jingħad li VistaJet riedet tipprovdi communication activities u marketing activities, u inti qed tgħid li marketing activities qed tifhem li huma li tippromwovi lil Malta, però communication activities m’għandekx idea x’inhuma. 

IS-SUR BRYAN AZZOPARDI: Forsi minħabba li għandek “social media coverage” u “social media channels”. 

ONOR. GLENN BEDINGFIELD: Ikollok rapporti minn żmien għal żmien dwar dawn? 

IS-SUR BRYAN AZZOPARDI: Jien le, però nassumi – u qed ngħid x’naħseb jien – li min iffirma l-invoice ikollu l-provi, il-verifiki, il-ġustifikazzjoniijiet skont il-kuntratt, għax fil-fatt il-kuntratt qed jitlobha. 

IĊ-CHAIRPERSON: Issa niġi għaliha dik. Jien għorkitni għajnejja għax hawnhekk l-invoice hija prepaid, jiġifieri għamilna ftehim ma’ VistaJet biex VistaJet tagħmlilna pjan kif se tippromwovi lil Malta, però l-MTA, anke qabel ma kellha dan il-pjan, jiġifieri mingħajr ma kellha xejn f’idejha, qabdet u ħarġet €1.5 miljun. Skont dan il-kuntratt, l-MTA ħallset €1.5 miljun lil VistaJet qabel ma biss kienet għadha poġġiet bilqiegħda u ġiet bil-proposta  tagħha. 

ONOR. GLENN BEDINGFIELD: Imma, Sur President, din mhijiex fil-mansjoni tas-Sinjur. 

IĊ-CHAIRPERSON: Fil-każ jgħidli li ma jafx. 

ONOR. GLENN BEDINGFIELD: Għax qegħdin nagħmlulu preludju għall-mistoqsijiet, u naħseb li l-mistoqsijiet qed isiru lill-persuna l-ħażina. 

IĊ-CHAIRPERSON: Onor. Bedingfield, jekk ma jafx, jgħid li ma jafx, però fil-fatt jaf.  Jiġifieri inti, Sur Azzopardi, tikkonferma li VistaJet tħallset €1.5 miljun qabel ma beda kwalunkwe xogħol ta’ marketing. 

IS-SUR BRYAN AZZOPARDI: Klawsola 4.1 tal-kuntratt titkellem dwar prepayment. 

IĊ-CHAIRPERSON: Naqblu li skont dan il-kuntratt, VistaJet, qabel ma bdiet bil-promozzjoni kellha tagħmlilna marketing plan? 

IS-SUR BRYAN AZZOPARDI: Iva, jidhirli li qiegħda fil-kuntratt. 

IĊ-CHAIRPERSON: U qegħdin ngħidu li aħna, qabel tatna dan il-marketing plan, ħallasniha €1.5 miljun. 

IS-SUR BRYAN AZZOPARDI: Il-kuntratt hekk jgħid; €1.5 miljun kull sena għal tliet snin. 

ONOR. GLENN BEDINGFIELD: Liema hi l-klawsola?

IS-SUR BRYAN AZZOPARDI: Klawsola 4.1. 

IĊ-CHAIRPERSON: Hekk hu. Mela tajnieha €1.5 miljun bla marketing plan. Dan kien qed jiġi mġedded minn sena għal sena għal tliet snin. Hux hekk?

IS-SUR BRYAN AZZOPARDI: Il-kuntratt jgħid li “the same sum shall be paid…”. 

IĊ-CHAIRPERSON: Inti għedtilna li ma tafx sarx marketing plan inizjali, imma taf jekk dan il-marketing plan ġiex assessjat wara l-ewwel sena? 

IS-SUR BRYAN AZZOPARDI: Jekk ġie, ma kenitx fil-kompitu tiegħi. 

IĊ-CHAIRPERSON: Allura meta ġejt biex tħallas it-tieni €1.5 miljun lil VistaJet, qbadt u ħallast with no questions asked? 

IS-SUR BRYAN AZZOPARDI: L-invoice ġiet approvata. 

IĊ-CHAIRPERSON:  U taf tgħidilna jekk sarx assessment fuq l-ewwel sena? 

IS-SUR BRYAN AZZOPARDI: Le, ma nafx. 

ONOR. GLENN BEDINGFIELD: Imma ma tafx għax mhux fil-kompitu tiegħek li tkun taf? 

IS-SUR BRYAN AZZOPARDI: Eżattament.  U ma staqsejtx. 

IĊ-CHAIRPERSON: Hekk hu. 

ONOR. KRISTY DEBONO: Sur Azzopardi, inti tattendi għall-board meetings? 

IS-SUR BRYAN AZZOPARDI: Meta niġi mgħajjat, iva. 

ONOR. KRISTY DEBONO: Allura spiża bħal din ta’ €1.5 miljun ma tiġix diskussa quddiemek? 

IS-SUR BRYAN AZZOPARDI: Meta attendejt jien, le, ma ġietx diskussa. 

IĊ-CHAIRPERSON: Jiġifieri qatt ma telgħet quddiem il-bord? 

IS-SUR BRYAN AZZOPARDI: Ma nafx. Jien nista’ nitkellem fuq meta attendejt jien. 

ONOR. KRISTY DEBONO: Imma wara li tiġi l-ewwel approval ma tistaqsix dwarha? Għax din mhijiex a few thousands imma €1.5 miljun per year for three years.

IS-SUR BRYAN AZZOPARDI: Tistaqsi dwarha, però la ġiet approvata min jien jien biex inwaqqaf il-pagament? 

ONOR. KRISTY DEBONO: Imma almenu tkun konvint, jiġifieri kellek spjegazzjoni u inti qbilt… 

IS-SUR BRYAN AZZOPARDI: Verbali nkun ingħatajt spjegazzjoni. 

ONOR. KAROL AQUILINA: Imma f’dan il-każ ingħatajt jew le? Għax jien qed nifhem li ma ngħatajtx. 

IS-SUR BRYAN AZZOPARDI: Verbalment iva; tiġi l-invoice biex titħallas għax… 

IĊ-CHAIRPERSON: Jiġifieri meta tgħid li kellek ordni, l-ordni tkun bil-kelma, ma jkunx hemm… 

IS-SUR BRYAN AZZOPARDI: Ikollok l-invoice, ikollok l-approval tagħha, ikun hemm dokumenti magħha... 

IĊ-CHAIRPERSON: Meta tgħid li jkollok approval, xi jkollok? 

IS-SUR BRYAN AZZOPARDI: Hemm dokument li ngħidulu “PL” fejn fih jingħad li “the attached invoice is approved for payment”. 

ONOR. KRISTY DEBONO: Mingħand min ikun l-approval? 

IS-SUR BRYAN AZZOPARDI: F’dan il-każ mingħand iċ-Chairman. L-ewwel għedt mingħand iċ-Chairman biss, imma fil-verità anke mingħand Leslie Vella bħala d-Deputy CEO responsabbli għar-route development. 

IĊ-CHAIRPERSON: Tista’, jekk jogħġbok, darb’oħra tgħaddilna kopja ta’ din l-order to pay? 

IS-SUR BRYAN AZZOPARDI: Id-dokument li japprova l-invoice. 

IĊ-CHAIRPERSON:  Inti jirriżultalek li VistaJet kellha problemi finanzjarji kbar waqt dan il-kuntratt? 
IS-SUR BRYAN AZZOPARDI: Le, ma kontx aware. 

IĊ-CHAIRPERSON: Illum taf jekk kellhiex problemi finanzjarji kbar? 

IS-SUR BRYAN AZZOPARDI: Le. 

IĊ-CHAIRPERSON: Fil-kuntratt kien hemm li VistaJet tagħmel 8,000 flight fis-sena. Din id-data ta’ 8,000 flight fis-sena taf jekk ġietx ivverifikata qabel? Minn fejn irriżultalha lill-MTA li VistaJet… 

IS-SUR BRYAN AZZOPARDI: Ma nafx. 

IĊ-CHAIRPERSON: U li kellha 35 ajruplan jirriżultalek?

IS-SUR BRYAN AZZOPARDI: Ma dħaltx f’dan id-dettall.

IĊ-CHAIRPERSON: Taf jekk daħalx fiha xi ħadd u għamel dawn il-verifiki? Jidher li biex tbigħ lilha nnifisha, VistaJet marret għand l-MTA u qaltilha “jien nagħmel 8,000 flight fis-sena u għandi 35 ajruplan għad-dispożizzjoni tiegħi”. Jien qed ngħidlek li dan kollu m’hu minnu xejn. Taf jekk sarx dan id-due diligence qabel ma ġie ffirmat dan il-kuntratt ma’ VistaJet?

IS-SUR BRYAN AZZOPARDI: Nerġa’ nirrepeti li jien ħallast abbażi ta’ invoice approvata miż-żewġ sinjuri li semmejt qabel.

ONOR. GLENN BEDINGFIELD: Min dak li taf inti, ma’ VistaJet użajtu l-istess sistema ta’ kuntratt u negozjati li wżajtu ma’ linji tal-ajru oħrajn? Jiġifieri l-istess proċedura li ntużat ma’ VistaJet intużat ma’ linji tal-ajru oħra?

IS-SUR BRYAN AZZOPARDI: More or less iva.

IĊ-CHAIRPERSON: Tgħidilna ma’ min hemm kuntratt simili bħal dan ta’ VistaJet, jekk jogħġbok?

IS-SUR BRYAN AZZOPARDI: Bħala route development. Dan hemm element ta’ route development fih.

IĊ-CHAIRPERSON: Il-pajjiż nefaq €4.5 miljun fuq dan il-kuntratt ma’ Vistajet. Taf għalfejn nefaqhom il-pajjiż dawn il-€4.5 miljun? Għax, skont il-kuntratt stess, VistaJet kienet se ġġorr 40,000 passiġġier u hemm li “we’re estimating that 4,000 passengers will view the Malta material in detail”. Mela għamilna ftehim ma’ VistaJet, tajniha €4.5 miljun, u skont il-kuntratt – m’iniex qed nivvinta jiena –  f’Schedule 1 jingħad tgħid:

“Having more than 40,000 passengers boarding on our aircrafts per year, we’re estimating that 4,000 passengers will view the Malta material in detail.”

Jiġifieri l-MTA nefqet €4.5 miljun biex laħqet 4,000 persuna! Don’t you think it’s rich? Jiġifieri dawn il-passiġġieri ġewna €1,125-il ras!

IS-SUR BRYAN AZZOPARDI: Imbagħad hemm klawsoli 2 u 3. (Interruzzjonijiet)

IĊ-CHAIRPERSON: Se nistaqsih jippreżenta dan id-dokumentarju li sar fuq Bloomberg Channel u s-CNBC.

ONOR. STEFAN ZRINZO AZZOPARDI (Segretarju Parlamentari għall-Fondi Ewropej): ...u jekk aħniex qegħdin nitkellmu fuq low cost airline.

ONOR. GLENN BEDINGFIELD: U kemm timpjega nies Maltin, jew hawn Malta.

IĊ-CHAIRPERSON: VistaJet mhijiex a low cost airline imma hija airline li topera ajruplani żgħar li jiġu chartered għal trips privati, u mill-Gvern Malti, u minn Pilatus Bank biex isiru trips minn Malta għall-Ażerbajġan...

ONOR. GLENN BEDINGFIELD: Bir-rispett kollu, għal kullimkien... 

IĊ-CHAIRPERSON: Qed nagħtik eżempju għalxiex intużat! It is not...

ONOR. GLENN BEDINGFIELD: Ma naħsibx li għandu x’jaqsam...

IĊ-CHAIRPERSON: Għall-korrettezza...

ONOR. GLENN BEDINGFIELD: Dan m’għandu ebda rilevanza...

IĊ-CHAIRPERSON: Ħafna għandu rilevanza!
ONOR. GLENN BEDINGFIELD: Mela kumpanija li topera f’dan il-qasam se toqgħod tgħid “għax “dak” huwa “dak”, mela ma nġorrux...”!?

IĊ-CHAIRPERSON: Jien qed ngħidlek x’inhi l-konnessjoni ta’ VistaJet ma’ Malta.

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet): Jiġifieri qabel l-2013 VistaJet ma kenitx tintuża minn pajjiżna?

IĊ-CHAIRPERSON: Jista’ jgħidilna l-kollega, però jien ma jirriżultalix.  Li naf żgur hu li VistaJet hija l-linja tal-ajru li ntużat biex isiru numru ta’ vjaġġi għall-Ażerbajġan. Dak nafu żgur! U kien hemm ġurnalista li nqatlet għax xammet dawn l-affarijiet sentejn u nofs ilu!

ONOR. GLENN BEDINGFIELD: Taf li kien hemm inkjesta fejn dawk l-allegazzjonijiet li qed tagħmel inti ma kenux ppruvati?!

IĊ-CHAIRPERSON: Le, ma nafx dak li qed tgħid inti. Forsi taf b’xi inkjesta li ma nafx biha jien.

ONOR. KAROL AQUILINA:  Sur Azzopardi, inti għadek kif għedt bil-ġurament li dan il-kuntratt kien dwar route development. Naqblu? 

IS-SUR BRYAN AZZOPARDI:  Naqblu.

ONOR. KAROL AQUILINA:  Nistiednek tħares lejn l-ewwel klawsola tal-kuntratt li tgħid hekk:
 
“The purpose of this Agreement is to define the terms of which marketing and communication operations with regard to the promotion of Malta shall be organized for the purpose specified in the Preamble,...”.

Il-mistoqsija tiegħi hija:  Route development jew marketing and communication operations?

IS-SUR BRYAN AZZOPARDI: Fil-kunċett ta’ route development hemm element ta’ marketing, jiġifieri they are inter related.

ONOR. KAROL AQUILINA: Kif?
IS-SUR BRYAN AZZOPARDI: B’route development tkun qed tiżviluppa rotta bħalma tiżviluppa l-kunċett ta’ marketing għall-pajjiż.

ONOR. KAROL AQUILINA: Liema rotta?

IS-SUR BRYAN AZZOPARDI: Ma nafx ngħidlek. 

ONOR. KAROL AQUILINA: Taf liema huma r-rotot li topera VistaJet fuqhom?

IS-SUR BRYAN AZZOPARDI: Jien l-anqas tal-linji tal-ajru l-oħrajn ma nkun naf ir-rotot kollha li joperaw.

ONOR. KAROL AQUILINA: Le taf għax l-aħħar darba ġibtilna lista.

IS-SUR BRYAN AZZOPARDI: Iva, imma ġibtha tramite d-dipartiment li huwa responsabbli għar-route development. Off the cuff, ma nafx.

ONOR. KAROL AQUILINA: Ħalli nirriferik għall-aħħar paġna tal-kuntratt...

ONOR. KRISTY DEBONO: Onor. Aquilina, ippermettili ftit, jekk jogħġbok. Sur Azzopardi, tista’ tagħmlilna lista ta’ liema kienu d-destinazzjonijiet tal-vjaġġi li saru biex ikollna idea?

IS-SUR BRYAN AZZOPARDI: Nitlobha lill-kollegi tiegħi.

ONOR. GLENN BEDINGFIELD: Skużani, imma s-Sinjur huwa l-Financial Controller tal-MTA mhux ta’ VistaJet!

ONOR. ALEX MUSCAT: Jien naħseb li dawn il-mistoqsijiet għandna nagħmluhom b’mod ġenerali lill-MTA...

ONOR. KAROL AQUILINA: Qiegħda fil-kuntratt ukoll!

ONOR. KRISTY DEBONO: Marketing huwa route development u allura aħna rridu naraw il-lista tar-rotot, fejn saru, u naraw ukoll...

IĊ-CHAIRPERSON: Aħna rridu nkunu nafu dan l-imbierek pajjiż x’ħa minn dawn l-€4.5 miljun. S’issa x’tajna nafu, imma x’ħadna għadna ma nafux!
ONOR. GLENN BEDINGFIELD: Li VistaJet ikollha 40,000 passiġġier li huma ta’ ċertu high value... Għax din mhijiex low cost airline...

IĊ-CHAIRPERSON: Ma tarax! Il-frażi li wżaw hija “high value net worth”.  Kemm smajniha din il-frażi!

ONOR. ALEX MUSCAT: Sur Azzopardi, tista’, jekk jogħġbok – għax iċ-Chair għamel mistoqsija pertinenti ħafna – terġa’ tfakkarna f’dawn l-aħħar snin kemm qed iħalli flus it-turiżmu hawn Malta?

IĊ-CHAIRPERSON: Jista’, però m’għandu x’jaqsam xejn. (Interruzzjonijiet) VistaJet hija kumpanija falluta!

ONOR. GLENN BEDINGFIELD: Basta kollok allegazzjonijiet maż-żejt u l-Ażerbajġan!

ONOR. ALEX MUSCAT: Ħa jirrispondi d-domanda tiegħi għax hija mportanti.

IS-SUR BRYAN AZZOPARDI: Tourism expenditure fl-2018 kien €2.1 biljun.

ONOR. KRISTY DEBONO: Imma mhux minn VistaJet!

ONOR. ALEX MUSCAT: U l-baġitt tal-MTA mhux qed jaqbeż dak l-ammont. Hux hekk?

IS-SUR BRYAN AZZOPARDI: Ovvjament li le.

ONOR. ALEX MUSCAT: Mill-qasam tiegħek professjonali, kif tara li hu r-return of investment?  Jiġifieri vis-à-vis dak li qed tinvesti l-MTA mar-rikavat li qed iħalli fil-pajjiż it-turiżmu, taħseb li qegħdin tajjeb, jew qegħdin ħażin?

IS-SUR BRYAN AZZOPARDI: Fl-2018, b’€2.1 biljun tourism expenditure u b’baġitt tal-Awtorità ta’ €77 miljun, ir-return huwa 3.7%.

ONOR. KRISTY DEBONO: Sur Azzopardi, objectively speaking, inti tal-opinjoni li għandek tinjetta €4.5 miljun mill-baġitt li għandek sabiex tara return ta’ turiżmu f’VistaJet? Was it a good deal? Inti, bħala CFO, żgur li tanalizza dan. Huwa fl-obbligu tiegħek.

ONOR. STEFAN ZRINZO AZZOPARDI: Jaqa’ fil-mansjonijiet tiegħu li jagħmel din l-analiżi?

ONOR. KRISTY DEBONO: Dażgur!

IS-SUR BRYAN AZZOPARDI: Kif anke għedt l-aħħar darba li kont qiegħed nixhed, mhijiex fil-kompetenza tiegħi jekk l-Awtorità tmurx ma’ airline “A” jew airline “B” jew ma’ tour operator “A” jew tour operator “B”. 

ONOR. KRISTY DEBONO: Però dan huwa investiment.

IS-SUR BRYAN AZZOPARDI: Iva, imma mhijiex fil-kompetenza tiegħi!

IĊ-CHAIRPERSON: Imma naqblu li hawnhekk m’aħniex qegħdin ninvestu f’low cost airline bħal  Ryanair u EasyJet. Din mhijiex kwestjoni li aħna nfaqna l-flus tal-pajjiż biex dik il-low cost airline ġġib turisti f’Malta. Naqblu li VistaJet ma ġġibx turiżmu? 

IS-SUR BRYAN AZZOPARDI: Għandha tip ta’ klientela oħra.

IĊ-CHAIRPERSON: Però ma ġġibx turiżmu. 

IS-SUR BRYAN AZZOPARDI: Skont x’tifhem b’turiżmu.

ONOR. ALEX MUSCAT: High net worth huwa turist differenti?

IĊ-CHAIRPERSON: Qed naqblu li din mhijiex a low cost airline.

ONOR. ALEX MUSCAT: Imma allura dak biss huwa turist?

IĊ-CHAIRPERSON: Issa jgħidilna kemm ġabulna tinkwetax!

ONOR. ALEX MUSCAT: Jiġifieri jekk jiġi biljunarju huwa ħażin?

IĊ-CHAIRPERSON: Imbagħad jgħidilna liema biljunarji ġew! Aħna bil-miljunarji li ħarbu bil-VistaJet nafu mhux bil-biljunarji li ġew!

ONOR. GLENN BEDINGFIELD: Ħarbu fl-immaġinazzjoni tiegħek!
IĊ-CHAIRPERSON: Issa naraw!

ONOR. GLENN BEDINGFIELD: Conspiracy theory...

IĊ-CHAIRPERSON: Għall-finijiet tal-istorja, dawn huma stejjer li ħarġet bihom Daphne Caruana Galizia iktar minn tliet snin ilu, f’dan il-pajjiż ħadd ma ndenja ruħu jinvestiga, il-Pulizija ma ndenjatx ruħha tinvestiga dan il-kuntratt skandaluż, u llum...

ONOR. GLENN BEDINGFIELD: Il-ġurnalisti ddeskrivew dak li ntqal fuq VistaJet bħala “Conspiracy theory with legs and wings”! Qed nikkwota minn The Malta Today.

IĊ-CHAIRPERSON: U llum għandna l-opportunità nagħmlu dan l-eżami! Naqblu li VistaJet, skont il-kuntratt tagħha stess, b’€4.5 miljun kienet se tilħaq 4,000 persuna? 

IS-SUR BRYAN AZZOPARDI:  Naqblu.

ONOR. ALEX MUSCAT: Fl-ewwel parti.

IĊ-CHAIRPERSON: Tista’ tgħidilna, jekk jogħġbok, l-eżerċizzju tar-rebranding of the corporate image kif sar? Hemm xi dokumentazzjoni, visuals, jew xi ħaġ’oħra li tista’ turina?  Forsi tgħidilna li aħna tajna €4.5 miljun lil VistaJet, u parti mir-reklamar kien 4,000 passiġġier, però imbagħad kellna rebranding. Imma allura tista’, jekk jogħġbok, tgħidilna jekk sarx rebranding, u jekk sar, kif sar? Dawn irrilokaw il-headquarters tagħhom f’Malta? Għax f’parti minn dan il-ftehim kien hemm il-wegħda – aktar logħob bil-kliem biex nagħmluh attraenti milli wegħda – li dawn se jiġu jirrilokaw Malta. 

ONOR. GLENN BEDINGFIELD: Safejn naf jien huma rilokati Malta u qegħdin fi Skyparks. 

IS-SUR BRYAN AZZOPARDI: Ma nafx.

ONOR. GLENN BEDINGFIELD:  SmartCity qegħdin.

IĊ-CHAIRPERSON: Fil-kuntratt hemm ukoll obbligu li jagħmlu features dwar Malta fuq Bloomberg u CNBC. Jirriżultalek jekk sarux dawn il-filmati?

IS-SUR BRYAN AZZOPARDI: M’għandix dik l-informazzjoni. Irrid niċċekkja internament.

IĊ-CHAIRPERSON: Hemm ukoll obbligu li Thomas Flohr, li huwa ċ-Chairman jew CEO tal-kumpanija, kien se jiddedika “a 30 second feature in his interventions during such programmes” fuq Bloomberg u CNBC. Tista’ tgħidilna jekk jirriżultalekx li sar dan it-30 second feature?

IS-SUR BRYAN AZZOPARDI: Ma nafx.

IĊ-CHAIRPERSON: Kien hemm ukoll obbligu li f’dan il-programm li kellu jsir fuq CNBC u Bloomberg jagħmlu intervista mal-Ministru għat-Turiżmu. Tista’ tgħidilna jekk saritx din l-intervista?

IS-SUR BRYAN AZZOPARDI: Ma nafx.

ONOR. GLENN BEDINGFIELD: Ma tafx għax mhux xogħlok. 

IS-SUR BRYAN AZZOPARDI: M’iniex qed ngħid li ma sarux, imma qed ngħid li ma nafx.

ONOR. KRISTY DEBONO: Però meta mbagħad tiġi biex tħallas għat-tieni sena, ma tarax li almenu fl-ewwel sena ġie onorat il-ftehim? Dak huwa parti minn xogħlok.

IS-SUR BRYAN AZZOPARDI: Le, jien kelli l-invoice approvata u mexxejt fuq l-approvals tal-... Ma kienx il-kompitu tiegħi li namministra dan il-kuntratt.

IĊ-CHAIRPERSON: Min hija l-persuna who had to tick the boxes?

IS-SUR BRYAN AZZOPARDI: Kif diġà għedt, il-kuntratt kien iffirmat miċ-Chairman, u kien hemm anke l-verifiki ta’ Leslie Vella.

IĊ-CHAIRPERSON: Allura qed nifhem li huma l-persuni li jistgħu jgħidulna li l-programm fuq il-Bloomberg sar fit-“tali” u t-“tali” ġurnata.

IS-SUR BRYAN AZZOPARDI: Iva, kieku ffirmajtu jien dak il-kuntratt, dawk il-verifiki kont nagħmilhom jien.

IĊ-CHAIRPERSON: U taf jekk kienx hemm roll over għat-tieni sena u għat-tielet sena? Għax dan qisu kellhom ikunu ta’ darba, imbagħad ma nafx x’kellu jsir fit-tieni u t-tielet sena. Fil-kuntratt hemm li kien hemm media plan year 1. Years 2 and 3 sar media plan għalihom?

IS-SUR BRYAN AZZOPARDI: Ma nafx.

IĊ-CHAIRPERSON: Li taf hu li ħallasnihom żgur!

IS-SUR BRYAN AZZOPARDI: Iva. Dik kienet il-kompetenza tiegħi.

IĊ-CHAIRPERSON: Jiġifieri għal years 2 u 3 ħallasnihom u ma nafux jekk hemmx media plan għalihom.

IS-SUR BRYAN AZZOPARDI: Però kelli l-invoice għalihom approvata mis-superjuri tiegħi.

IĊ-CHAIRPERSON:  M’iniex qed nikkuntesta dak.  Aktar domandi?  L-Onor. Aquilina.

ONOR. KAROL AQUILINA: Tista, jekk jogħġbok, tgħidilna x’hemm miktub fl-aħħar paragrafu ta’ Schedule 1 tal-kuntratt?

IS-SUR BRYAN AZZOPARDI:

“The measures oultined above will be subject to an annual review and more detailed plans, can be also provided. Other promotional ideas will be devised ad hoc, as apportunities arise. Due analysis will be done to assess the respective value for money.”.

ONOR. KAROL AQUILINA: Mela inti rċevejt l-invoice approvata. Biex tikkonferma li attwalment dawn veru għandhom jitħallsu, inti tlabt li tara dawn id-dokumenti li qed jissemmew hawnhekk?

IS-SUR BRYAN AZZOPARDI: Le, għax ma kenitx il-kompetenza tiegħi li namministra dan il-kuntratt.

ONOR. KAROL AQUILINA: Fil-fehma tiegħek min kienet il-persuna li kellu jagħmel din l-analiżi ta’ dawn ir-rapporti?
IS-SUR BRYAN AZZOPARDI: Diġà għedt li ċ-Chairman u Leslie Vella, li huwa responsabbli...

ONOR. KAROL AQUILINA: U inti bħala fatt ma tafx li għamluha din, imma qed tassumi li għamluha.

IS-SUR BRYAN AZZOPARDI: La hemm l-invoice approvata konvint li n-nies huma kompetenti biżżejjed li għamlu l-verifiki neċessarji u ma qabdux u approvaw l-invoice.

ONOR. KAROL AQUILINA: Inti ġieli kellek laqgħat ma’ rappreżentanti ta’ VistaJet?

IS-SUR BRYAN AZZOPARDI: Le.

ONOR. KAROL AQUILINA: Ġieli wżajt is-servizzi tagħhom?

IS-SUR BRYAN AZZOPARDI: Le.

ONOR. KAROL AQUILINA: Lanqas għal mod uffiċjali?

IS-SUR BRYAN AZZOPARDI: Le.

ONOR. KAROL AQUILINA: Taf jekk persuni mill-MTA użawx is-servizzi ta’ VistaJet? Jiġifieri apparti din l-invoice, inti, li tapprova l-ħlasijiet kollha li jsiru, kellek xi invoice oħra li tirrelata ma’ VistaJet?

IS-SUR BRYAN AZZOPARDI: Le.

ONOR. KAROL AQUILINA: Kien hemm xi forma ta’ għajnuna min-naħa ta’ VistaJet lill-MTA fix-xogħol tagħha, li ma jaqax f’dan il-kuntratt?

IS-SUR BRYAN AZZOPARDI: Not that I’m aware of.

ONOR. KAROL AQUILINA: Qed nipprova nifhem x’kien l-involviment ta’ VistaJet. Kien hemm forsi xi drabi fejn VistaJet introduċiet lil xi ħadd mal-MTA? Għandek idea?

IS-SUR BRYAN AZZOPARDI: Ma nafx, għax ma kontx involut fl-amministrazzjoni ta’ dan il-kuntratt.

ONOR. KAROL AQUILINA: Grazzi. Xejn iktar.
IĊ-CHAIRPERSON: Ridt nistaqsik dwar kuntratti oħra li kont bgħattilna. Jien qed nifhem li l-MTA topera primarjament minn SmartCity. Għandek background ta’ kif ittieħdet dik id-deċiżjoni?

IS-SUR BRYAN AZZOPARDI: Kien hemm approvazzjoni mill-General Contracts Committee (GCC) tad-Dipartiment tal-Kuntratti f’Ġunju 2016 biex isir a negotiated procedure.

ONOR. GLENN BEDINGFIELD: U ħriġtu tender?

IS-SUR BRYAN AZZOPARDI: Oriġinarjament kien ħareġ tender.

ONOR. GLENN BEDINGFIELD: Biex issibu uffiċini ġodda?

IS-SUR BRYAN AZZOPARDI: Iva.

ONOR. GLENN BEDINGFIELD: Minħabba li l-Berġa tal-Italja...

IS-SUR BRYAN AZZOPARDI: ...kienet ġiet earmarked u allokata, kif inhi llum, għall-Mużew Nazzjonali tal-Arti (MUŻA).

IĊ-CHAIRPERSON: Għandek idea kemm intefgħu offerti?

IS-SUR BRYAN AZZOPARDI: Jidhirli li kien hemm tliet offerti oriġinarjament.

IĊ-CHAIRPERSON: Kont involut inti fl-analiżi?

IS-SUR BRYAN AZZOPARDI: Le.

IĊ-CHAIRPERSON: U safejn taf int, ingħatat l-aqwa offerta f’termini ta’ prezz biss, jew kien hemm kunsiderazzjonijiet oħra?

IS-SUR BRYAN AZZOPARDI: Ma nafx. Li naf huwa li f’Ġunju 2016 kien hemm approvazzjoni mill-GCC biex imorru għal negotiated procedure ma’ SmartCity.

ONOR. GLENN BEDINGFIELD: Jiġifieri l-proċess ħa ħsiebu l-GCC mhux l-MTA.  Qed nifhem sew?

IS-SUR BRYAN AZZOPARDI: Iva.

IĊ-CHAIRPERSON: Hemm imbagħad uffiċċju ieħor tal-MTA ġewwa l-Malta International Airport (MIA).
 
IS-SUR BRYAN AZZOPARDI: Iva, dak huwa tourist information office ġewwa l-MIA. 

ONOR. KAROL AQUILINA: Jiġifieri dawn iż-żewġ kirjiet, ta’ SmartCity u tal-ajruport, ħarġu permezz tal-GCC.

IS-SUR BRYAN AZZOPARDI: Le, ta’ SmartCity biss, għax tal-ajruport huwa kuntratt antik li ġie ffirmat fl-2003. 

IĊ-CHAIRPERSON: Meta fetaħ l-ajruport il-ġdid.

ONOR. KAROL AQUILINA: Tista’ tispjega ftit il-kuntratti tal-postijiet l-oħra li huma mikrija lill-MTA?

IS-SUR BRYAN AZZOPARDI: Hemm warehouse f’Birkirkara.

IĊ-CHAIRPERSON: U kif kien il-proċess għal dan?

IS-SUR BRYAN AZZOPARDI: Ma nafx ngħidlek. Dak kien kuntratt iffirmat fl-2007. 

ONOR. KAROL AQUILINA: Il-kuntratt li għandi jien jgħid “effective 1st January 2017”.

IS-SUR BRYAN AZZOPARDI: Imma għax huwa tiġdid ta’ kuntratt diġà preżenti. The first agreement was signed in 2007 miċ-Chairman ta’ dak iż-żmien, Sam Mifsud. Imbagħad hemm l-uffiċċju tal-Imsida fejn hemm l-Enforcement Section. Dak ukoll huwa kuntratt li kien ilu mill-2007. Imbagħad hemm kuntratt ma’ Scicluna Properties għall-uffiċċju ta’ Għawdex, liema kuntratt ġie ffirmat fl-2010 u ġie imġedded madwar sentejn ilu, għax kien għal ħames snin. Imbagħad hemm l-uffiċini ta’ barra minn Malta.

IĊ-CHAIRPERSON: Peress li għedtilna li numru minn dawn il-kuntratti ġew imġedda, tkun tista’ tgħaddilna kopja tal-verżjoni oriġinali tagħhom?

IS-SUR BRYAN AZZOPARDI: Fil-fatt kollha ġew imġedda minbarra ta’ SmartCity.

ONOR. KAROL AQUILINA: Inti tkun involut meta jsir tiġdid ta’ kuntratt? Fejn jidħol l-ammont li jrid jitħallas bħala kera, inti jkollok xi involviment, jew inkella tirċevi l-kuntratt u daqshekk?

IS-SUR BRYAN AZZOPARDI: Le. Jien nirċievi l-kuntratti ffirmati.

ONOR. KAROL AQUILINA: Imbagħad tirċievi t-talbiet biex isiru ħlasijiet, jew inkella tieħu ħsieb li jitħallsu?

IS-SUR BRYAN AZZOPARDI: Fil-verità hemm l-administration manager li tivverifika r-renti, però jien nerġa’ nivverifika l-valur tal-invoice as against the contract.

ONOR. GLENN BEDINGFIELD: Inti qed tgħidilna li l-proċedura li tuża l-MTA hija li inti tirċievi l-invoices u tħallas, ma tkunx involut fin-negozjati, eċċ. Minn dejjem hekk kienet il-proċedura?

IS-SUR BRYAN AZZOPARDI: Iva, minn dejjem hekk kienet. Fil-fatt meta fl-2015 ħadt over mingħand il-financial controller ta’ qabli, li naf li kien ilu hemm għal ħafna snin, din kienet waħda mill-affarijiet li ddiskutejna. Jien ġej mill-privat, u fil-privat il-financial controller ikun involut fin-negozjati, forsi għax kumpanija tkun iżgħar, eċċ. Hawnhekk ir-rwol kien daqsxejn differenti; għandek kompetenzi differenti.

ONOR. GLENN BEDINGFIELD: Min kien il-financial controller ta’ qablek?

IS-SUR BRYAN AZZOPARDI: Trevor Vella.

ONOR. KAROL AQUILINA: Ma tħossx li jkun aħjar li inti tkun involut u mhux sempliċement tirċievi kont u tħallsu? Għax int qed tassumi responsabilità għal affarijiet li frankament mhux qed turina li taf eżattament x’inhuma mija fil-mija. Ġejt mistoqsi numru ta’ affarijiet li sfortunatament ma stajtx twieġeb għalihom b’mod dettaljat u konvinċenti. Naħseb li tirrikonoxxiha dik. Ma taħsibx li kien ikun aħjar li tara li effettivament dak li qed tiffirma għalih inti tkun assolutament ċert li taf għalxiex qed tiffirma?

IS-SUR BRYAN AZZOPARDI: L-Awtorità topera hekk u ilha topera hekk għal numru ta’ snin. Kif diġà għedtilkom, jien ġejt mill-privat, u kont inkun involut fin-negozjati u fin-nitty gritty ta’ kuntratt waqt in-negozjati.

ONOR. KAROL AQUILINA: U nimmaġina li kont tħossok safe hekk.

IS-SUR BRYAN AZZOPARDI: Ovvjament se tħossok iktar safe jekk tkun taf from day one kif qed jiġi nnegozjat kuntratt, imma r-remit tiegħi fl-Awtorità huwa li hemm kuntratt iffirmat, u naqbel u ma naqbilx miegħu, dak huwa l-kuntratt li ġie ffirmat u rrid nirrispetta l-opinjoni ta’ min innegozja dak il-kuntratt.

ONOR. GLENN BEDINGFIELD: U ta’ min ħa d-deċiżjoni li jiffirma l-kuntratt.

IS-SUR BRYAN AZZOPARDI: Ukoll.

ONOR. KAROL AQUILINA: Semmejna diversi kuntratti b’ammonti kbar, li qegħdin jitħallsu minn fondi pubbliċi, jiġifieri hemm responsabilità ħafna ikbar milli meta tkun fil-privat. Ma kienx hemm xi sitwazzjoni fejn inti ħassejt li għandek tiġbed l-attenzjoni u tgħid li fil-fehma tiegħek m’hemmx ġustifikazzjoni biżżejjed biex isir il-ħlas, jew li għalkemm se tobdihom u tiffirma, trid tara li l-affarijiet isiru kif suppost?

IS-SUR BRYAN AZZOPARDI: Bħalissa, pereżempju, għandna l-awdituri u dawn qegħdin kontinwament jitolbu verifiki ta’ invoices, però waqt in-negozjati ta’ kuntratti...

ONOR. KAROL AQUILINA: Le, m’iniex qed nitkellem għal waqt in-negozjati, imma qed nirriferi għal meta tiġi talba biex isir il-ħlas. Inti għedtilna li jkun hemm invoice li tiġi approvata mis-superjuri tiegħek, u inti tieħu ħsieb il-proċess li attwalment isir il-ħlas. Inti għedtilna li tipprova tagħmel verifika billi tara l-kuntratt u billi tara l-invoice, imma mbagħad ma tidħolx fid-dettall ta’ dak li attwalment ikun sar. Biex nieħdu l-eżempju ta’ VistaJet, semmejnilek numru ta’ affarijiet li hemm obbligu li jagħmlu VistaJet, però ma stajtx tgħidilna li inti ċert li dawn għamluhom għax, pereżempju, rajt l-annual report marbut ma’ dan il-kuntratt. Ma tħossx li taqa’ fir-responsabilità tiegħek li tagħmel dik it-tip ta’ verifika? Jew ma tħossx li biex inti tkun iktar komdu f’xogħlok u li tassumi aktar ir-responsabilitajiet tiegħek mija fil-mija, trid tagħmel dik il-verifika wkoll, mhux sempliċement tirċievi talba għall-ħlas, tara li għandek kuntratt u tħallas?

IS-SUR BRYAN AZZOPARDI: Ikun hemm każijiet fejn ikun hemm il-verifiki diġà annessi ma’ invoice u jkun hemm okkażjonijiet fejn taf li r-responsabilità tal-amministrazzjoni ta’ dak il-kuntratt qiegħda f’idejn ħaddieħor.

ONOR. GLENN BEDINGFIELD: Imma meta inti tħallas, tagħmel dan għax ikollok l-approval ta’ min hu responsabbli minn dak il-kuntratt.

IS-SUR BRYAN AZZOPARDI: Eżattament. 

ONOR. KAROL AQUILINA: F’dawn is-snin li ilek fil-kariga kien hemm xi każ fejn inti ġbidt l-attenzjoni? Pereżempju, tgħidilhom:  Tlabtuni niffirma “din”...

IS-SUR BRYAN AZZOPARDI: Ovvjament li jkun hemm. 

ONOR. KAROL AQUILINA: Jien qed nirriferi għal xi każ li seta’ kien hemm fejn inti għedtilhom “qed titolbuni niffirma “din”, però jiena ma naf xejn dwarha. Għandi bżonn inkun naf aktar biex inkun nista’ nassumi din ir-responsabilità u nawtorizza l-ħlas”. Għax fl-aħħar mill-aħħar inti trid tiffirma mhux huma. Tista forsi tagħtina xi eżempju biex nifhmu aħjar il-mod kif topera l-MTA?

IS-SUR BRYAN AZZOPARDI: Għandi dejjem tiġi invoice flimkien ma’ dokument, li aħna nsejħulu PL, bl-approval tad-direttur responsabbli minn dak il-baġit. Pereżempju, fil-każ tal-marketing, fosthom tour operator support u advertising, ġieli jkun hemm anness ukoll the actual advert. Jiġifieri jkun hemm verifiki. 

ONOR. KAROL AQUILINA: Għal dak li jirrigwarda VistaJet, minn dawn l-affarijiet ma kien hemm assolutament xejn? 

IS-SUR BRYAN AZZOPARDI: Li wasal għandi, ma kienx hemm.

ONOR. KAROL AQUILINA: U dwar dan m’għorkitekx għajnejk?

IS-SUR BRYAN AZZOPARDI: To be fair, jien ma jkolli korrispondenza annessa ma’ ebda invoice u pagament ta’ route development. 

ONOR. KAROL AQUILINA: Jien qed nifhem – u naħseb anke l-kollegi tiegħi qegħdin jifhmu – li dan il-kuntratt ta’ VistaJet ma kienx run-off-the-mill, ma kienx kuntratt li jsiru ħafna bħalu, imma kien wieħed partikolari ħafna.

ONOR. GLENN BEDINGFIELD: Jien nifhem x’qed jipprova jgħid l-Onor. Aquilina, imma naħseb li s-sinjur mhuwiex...  Inġibu hawnhekk lill-persuna li hija responsabbli u nistaqsu lilha! 

ONOR. KAROL AQUILINA: Imma hawnhekk għandna l-persuna li fl-aħħar mill-aħħar tiffirma l-ħlasijiet. 

ONOR. GLENN BEDINGFIELD: Imma l-mod kif taħdem il-proċedura hija tali li s-sinjur li għandna quddiemna ma jagħmilx il-verifiki hu, imma hemm sistemi oħrajn ta’ verifiki fl-MTA u allura we might as well inġibu hawnhekk lil min hu responsabbli. Għalhekk biss qed ngħid għax mill-bqija, tistgħu tistaqsu li tridu. 

ONOR. KAROL AQUILINA: Jien qed nipprova niċċara, biex inkun ukoll ġust miegħu...

ONOR. GLENN BEDINGFIELD: Jien għalhekk għedt hekk għax irrid inkun ġust miegħu.

ONOR. KAROL AQUILINA: Jien ma rridux jassumi responsabilità li m’għandux.

ONOR. GLENN BEDINGFIELD: Għax jekk dan mhuwiex fil-mansjoni tiegħu – u din hija proċedura li ilha żmien hekk, anke sa minn żmien il-persuna li kien hemm qablu –... 

ONOR. KAROL AQUILINA: Jien m’għandix problema ngħid li xi ħaġa kienet ħażina qabel; hija ħażina llum u kienet ukoll ħażina qabel. Sur Azzopardi, li qed nipprova ngħid hu li hawnhekk qegħdin nitkellmu dwar miljuni ta’ ewro. L-aħħar darba kellna xhud li ndikalna l-ammont ta’ flus involuti fl-attivitajiet, li wkoll huwa ammont kbir u li għaddew minn taħt idejk.  Issa li qed nistaqsik jien hu jekk kienx hemm imqar okkażjoni waħda li tiftakar li ġiet quddiemek talba għall-ħlas u tlabt li tagħmel verifika u mhux sempliċement tħallas.

IS-SUR BRYAN AZZOPARDI: Dażgur li kien hemm!

ONOR. KAROL AQUILINA: Forsi tagħtina xi eżempju wieħed.

IS-SUR BRYAN AZZOPARDI: Semmejt diġà l-marketing, u nista’ nsemmi anke l-events fejn ġieli tlabt iktar documentations biex jiġu annessi mal-invoice qabel ma jsir il-pagament. U huwa mportanti ngħid li l-pagament ma nagħmlux waħdi.

ONOR. KAROL AQUILINA: F’liema sens ma tagħmlux waħdek?

IS-SUR BRYAN AZZOPARDI: Jiġifieri għal kull ċekk, għal kull internet banking payment, u għal kull pagament ieħor li jsir, ikun hemm żewġ firmatarji.

ONOR. KAROL AQUILINA: U min huma, jew min jistgħu jkunu l-persuni l-oħrajn?

IS-SUR BRYAN AZZOPARDI: Jien niffirma l-pagamenti kollha, però imbagħad ikun hemm bżonn a second signature. Jekk il-pagament ikun għal aktar minn €10,000 irid jiffirma ċ-Chairman, u jekk ikun għal inqas minn €10,000 hemm board resolution fejn saret lista b’numru ta’ diretturi fejn jingħad min għandu jiffirma fejn.  Irrid ngħid li noqogħdu attenti li naraw li jekk inkunu qegħdin inħallsu invoice ta’ marketing ma jiffirmax id-direttur responsabbli mill-marketing.

ONOR. KAROL AQUILINA: Fil-każ ta’ VistaJet min iffirma minbarra inti?

IS-SUR BRYAN AZZOPARDI: L-invoice ġiet approvata miċ-Chairman u mid-Deputy CEO responsabbli għar-rotot, li huwa Leslie Vella, imbagħad il-pagament iffirmajnih jiena u ċ-Chairman. 

ONOR. KAROL AQUILINA: Jiġifieri ċ-Chairman bagħatlek it-talba għall-pagament, imma mbagħad xorta ffirma l-pagament.

IS-SUR BRYAN AZZOPARDI:  Għax kien ‘il fuq minn €10,000.

ONOR. KAROL AQUILINA: Ma kellekx xi diskussjoni miegħu dwar dan il-kuntratt?

IS-SUR BRYAN AZZOPARDI: Not really, no.

ONOR. GLENN BEDINGFIELD: Ħassejt il-ħtieġa li tqajjem diskussjoni? 

IS-SUR BRYAN AZZOPARDI: Le.

ONOR. KRISTY DEBONO: Sur Azzopardi, għadek kemm għedt li inti stess taqbad u titlob aktar informazzjoni to back up the request for payment. Jekk meta jkun hemm reklam li jkun in the region of hundreds or few thousands euro tistaqsi għall-verifika, u tagħmel sew, f’każ bħal dan ma staqsejtx meta waslet għandek it-tieni invoice?

IS-SUR BRYAN AZZOPARDI: Naf li kienet intalbet l-informazzjoni.

ONOR. KRISTY DEBONO: Staqsejthom almenu whether all the boxes were ticked? 

IS-SUR BRYAN AZZOPARDI: Naf li kienet intalbet xi informazzjoni, imma jien m’għandix annessi mal-invoice.

ONOR. KAROL AQUILINA: Minn min intalbet din l-informazzjoni? Jien qed nifhem li qiegħed tirriferi għal ta’ VistaJet.  Qegħdin naqblu? 

IS-SUR BRYAN AZZOPARDI: Hekk hu. 

ONOR. KAROL AQUILINA: Jiġifieri fit-tieni sena inti konxju li kien hemm xi ħadd fl-Awtorità li talab l-informazzjoni mingħand VistaJet. Hekk qed tgħidilna?

IS-SUR BRYAN AZZOPARDI: Naf li kien hemm l-ex CEO, Paul Bugeja – li fl-2016 kien responsabbli għall-kuntratt –...  Naf li l-informazzjoni kienet intalbet. 

ONOR. KAROL AQUILINA: U kienet intalbet fil-kuntest ta’ xiex?

IS-SUR BRYAN AZZOPARDI: Tal-kuntratt. Tal-approval tal-pagament.

ONOR. KAROL AQUILINA: Imma għax kienet inqalgħet xi  ħaġ’oħra, jew inkella għax kienet...

IS-SUR BRYAN AZZOPARDI: No, in the administration of the contract. Però, kif għedtlek, ma kenitx il-kompetenza tiegħi li finalment nara li qegħdin hemmhekk. 

IĊ-CHAIRPERSON: Aktar domandi? L-Onor. Muscat.

ONOR. ALEX MUSCAT: Sur Azzopardi, fil-laqgħat l-oħrajn li kellna ta’ dan il-Kumitat ingħatat informazzjoni – mhux min-naħa tiegħek imma min-naħa tal-awtorità kompetenti – dwar il-mod kif żviluppajtu iktar ċerti rotot u ċerti swieq. Inti pprovdejtilna wkoll ċerta data li turi ż-żieda ta’ turisti li kien hemm mill-Ungerija, mill-Irlanda, minn Spanja, minn Franza, mill-Italja – qabel iċ-ċirkostanzi ta’ bħalissa – mill-Awstralja kif ukoll mill-Amerka. X’xogħol ikun sar min-naħa tal-MTA – u allura għandi nifhem anke investiment finanzjarju li possibbilment tkun trid tawtorizza inti –  biex minn dawn il-pajjiżi llum qegħdin jiġu daqstant iktar turisti?  Kif f’rotta partikolari, pereżempju l-Ungerija, ikun hemm żieda ta’ aktar minn 34%? Dawn in-numri kif ikunu qegħdin jiġu?

IS-SUR BRYAN AZZOPARDI: Id-destinazzjoni titlaq mid-Dipartiment tar-Riċerka fejn tkun qed issir riċerka dwar il-market intelligence ta’ fejn qed jiżviluppa t-turiżmu u liema rotot għandna nittekiljaw. Dawn jaħdmu kważi in parallel mar-route development.  Illum il-ġurnata dawn iż-żewġ direttorati qegħdin jaħdmu in parallel iktar minn qatt qabel għax huwa inutili li tagħmel il-marketing ġo pajjiż kif kien isir qabel, imbagħad tiskopri li...  Pereżempju, meta kont naħdem fil-lukandi, which is going back quite a number of years, kien hemm interess minn tour operator Pollakk sabiex jiżviluppa u jġib it-turisti Malta, però konna skoprejna ma kienx hemm rotot mill-Polonja. Niftakar li kien hemm window żgħira ta’ madwar sitt ġimgħat through Air Malta bejn l-aħħar ta’ Lulju sa nofs Settembru, u allura ovvjament dak is-suq ma tistax tiżviluppah. Illum il-ġurnata, kemm Leslie Vella, bħala d-Direttur responsabbli mir-route development, kif ukoll Carlo Micallef, li huwa responsabbli mill-marketing, kontinwament jistudjaw u jagħmlu r-riċerka dwar liema swieq għandna nittekiljaw.

ONOR. ALEX MUSCAT: Jiġifieri llum qegħdin tmorru għal sistema ta’ marketing iktar diretta u  ffukata minn waħda li tkun blanket?

IS-SUR BRYAN AZZOPARDI: Iva. Pereżempju, qabel konna niddependu iktar fuq it-tour operator, però llum bl-advent tal-low cost airlines, għalkemm it-tour operator baqa’ importanti u sinifikanti, il-marketing qed isir iktar focused fuq niċeċ partikolari.

ONOR. ALEX MUSCAT: Qed tara li qiegħed ikun effettiv dak it-tip ta’ marketing mil-lat ta’ value for money? 

IS-SUR BRYAN AZZOPARDI: Iva, qiegħed ikun iktar effettiv.  Jekk, pereżempju, inħarsu lejn l-istatistika naraw li bejn l-2010 u l-2015 it-turiżmu żdied minn 1.3 miljun għal kważi 1.8 miljun,  filwaqt li bejn l-2015 u l-2019 it-turiżmu żdied minn 1.78 miljun għal 2.75 miljun.  Jiġifieri naħseb li xi ħaġa ġrat fl-istrateġija tal-marketing tal-MTA biex f’ħames snin it-turiżmu rdoppja as against il-ħames snin ta’ qabel.

ONOR. ALEX MUSCAT: Kif qed taraw li hu r-return tal-isforz finanzjarju li qed tagħmel l-MTA? Qed jiżdied? Qed jonqos? X’inhi r-rata? 

IS-SUR BRYAN AZZOPARDI: Qed jiżdied.  Kif diġà għedt, illum it-tourism expenditure tela’ għal €2.2 biljun.

ONOR. ALEX MUSCAT: F’liema sena?

IS-SUR BRYAN AZZOPARDI: Fl-2019. M’għandix statistika per head, però konna ddiskutejniha internament, u niftakar li l-average spending illum il-ġurnata tela’ għal madwar €800 per tourist.

ONOR. ALEX MUSCAT: U meta tkunu qegħdin tagħmlu l-eżerċizzju bejn in-nefqa annwali tagħkom vis-à-vis r-rikavat kollu li jkun qed jiġġenera dak it-turiżmu, taraw ir-return on investment tagħkom kif qed jinbidel minn sena għal oħra? Tagħmluh dak il-paragun?

IS-SUR BRYAN AZZOPARDI: Iva, naf li Leslie Vella għandu dik id-data.
ONOR. ALEX MUSCAT: Jiġifieri l-investiment li jkun sar f’sena partikolari u r-rikavat totali li jkun ġie f’dik is-sena vis-à-vis sentejn wara, pereżempju? 

IS-SUR BRYAN AZZOPARDI: Hekk hu. 

ONOR. ALEX MUSCAT: Forsi m’għandekx id-data hawnhekk, imma taf x’inhuma t-trends?

IS-SUR BRYAN AZZOPARDI: Naf li kienu pożittivi, però m’għandix il-figuri hawnhekk. 

ONOR. ALEX MUSCAT: Dan l-income qawwi li qed jiġġenera t-turiżmu huwa purament ibbażat fuq in-numru, jew fuq kemm qed jonfoq kull turist?

IS-SUR BRYAN AZZOPARDI:  Fuq it-tnejn li huma, jiġifieri qegħdin naraw kemm qegħdin ninvestu aħna, kemm qed iħalli t-turist u anke fejn qed iħalli l-flus it-turist.

ONOR. ALEX MUSCAT: Intom tistudjaw kull turist kemm jonfoq kull ġurnata? 

IS-SUR BRYAN AZZOPARDI: Mhux kull ġurnata, però during his stay. 

ONOR. ALEX MUSCAT: Nifhem sew  li llum l-istays saru iqsar milli kienu fil-passat? 

IS-SUR BRYAN AZZOPARDI: Iva naqsu bi ftit, minn 8.3 nights fl-2010 niżlu għal 7 nights fl-2019. 

ONOR. ALEX MUSCAT: Jiġifieri qegħdin ngħidu li l-average stay ta’ min jiġi holiday hija kważi ta’ ġimgħa.

IS-SUR BRYAN AZZOPARDI: Iva, fejn qabel, skont statistika li ħareġ Leslie, kienet kważi ta’ 14-il ġurnata.

ONOR. ALEX MUSCAT: U intom taraw dak it-turist, jew dik il-familja, x’nefqu f’dawk is-sebat iljieli li jkunu qattgħu hawnhekk. 

IS-SUR BRYAN AZZOPARDI: Iva, maqsumin bejn flight, accommodation, restaurants u catering.

ONOR. ALEX MUSCAT: It-turist li ġie hawnhekk fl-2010 u t-turist li ġie fl-2019 – issa m’iniex qed nitkellem fuq numri – qed jonfoq inqas, qed jonfoq iktar, jew qed jonfoq l-istess? Għandkom din l-informazzjoni? 

IS-SUR BRYAN AZZOPARDI: M’għandix hawnhekk, però naf li fir-research hemm dik it-tip ta’ statistika. 

ONOR. ALEX MUSCAT: U tafu jekk l-average expenditure ta’ dan huwiex inqas jew iktar?

IS-SUR BRYAN AZZOPARDI: Jidhirli li kien ftit iktar; minn madwar €750 tela’ għal €800. Niftakar li l-valur tal-flight naqas għax fejn qabel kellek legacy airlines, illum għandek il-low cost, u l-kumplament qed jintnefaq Malta fl-akkomodazzjoni u fil-catering. 

ONOR. ALEX MUSCAT: Ma nafx jekk huwiex kompitu tagħkom, imma se nistaqsi: Tagħmlu eżerċizzju biex taraw minn dak ir-rikavat xi ggwadanja Għawdex? Tiddistingwu bejn Malta u Għawdex?

IS-SUR BRYAN AZZOPARDI: Jidhirli li ssir distinzjoni bejn Malta u Għawdex, però rrid niċċekkja ma’ Leslie. Issir anke distinzjoni bejn in-north u s-south ta’ Malta. 

ONOR. ALEX MUSCAT: Jiġifieri tagħmlu analiżi ta’ fejn intnefqu l-iktar flus?  Ibbażat fuq xiex?

IS-SUR BRYAN AZZOPARDI: Fil-profile li joħroġ tat-turisti li qegħdin jiġu Malta jidhirli li hemm distinzjoni bejn in-north, is-south u s-central. 

ONOR. ALEX MUSCAT: U rajtu xi shift fit-trends? Jiġifieri t-turisti qegħdin imorru għall-istess tip ta’ akkomodazzjoni, jew qegħdin taraw li t-trends qegħdin jinbidlu?

IS-SUR BRYAN AZZOPARDI: Iva, it-trends qegħdin jinbidlu. Kif għedna, l-average length of stay qed tonqos għax ovvjament għandek l-effett tal-low cost airlines u allura għandek iktar shorter breaks. Ir-rapport li kien ħareġ Leslie u li ġie ppreżentat m’ilux juri li they are following international trends regarding accommodation fejn allura t-turist m’għadux joqgħod biss f’lukandi imma qed joqgħod ukoll f’appartamenti privati, eċċ. U hemm ukoll shift bejn il-packaged u n-non-packaged. 

ONOR. ALEX MUSCAT: Jien niftakar żmien fejn fil-branding ta’ Malta dejjem kont tara xeni ta’ Blue Lagoon u tal-Bajja tal-Għadira. Naf li ħarġet statistika dwar l-ammont ta’ turisti kulturali li ġew għal waqt il-V18. Intom din tidħlu fiha? Tagħmlu distinzjoni biex tattiraw turist li jiġi, pereżempju, għall-iscuba diving, jew mhuwiex ir-remit tagħkom?

IS-SUR BRYAN AZZOPARDI: Dak it-tip ta’ reklamar li qed issemmi int kien jiddependi fuq it-tour operator, mentri llum l-advertising u l-marketing huwa speċjalizzat skont dak li aħna nsejħulu s-segments, be it diving, be it cultural, be it religious....

ONOR. ALEX MUSCAT:  Jiġifieri jkun aktar iffukat.

IS-SUR BRYAN AZZOPARDI:  Iva, ikun iffukat fuq magazines partikolari. Ovvjament Carlo Micallef, li huwa d-Direttur tal-Marketing, huwa ħafna iktar kompetenti minni biex jagħti din l-informazzjoni. 

ONOR. ALEX MUSCAT: Jidher li maż-żmien l-istaġjonalità naqset, jiġifieri jidher li fix-xitwa żdiedu ħafna t-turisti. Intom għandkom xi unit għal dan, u  ċioè qed tagħmlu xi ħaġa differenti biex l-istaġjonalità naqset?

IS-SUR BRYAN AZZOPARDI: Le m’hemmx unit għaliha, però din il-market research li qed tinġabar bejn ir-route development u l-marketing, it-targeting kien iktar għax-shoulder months  milli għas-sajf. Fil-fatt fil-każ ta’ staġjonalità... 

IS-SUR JOHANN BUTTIGIEG: Għandek ukoll il-cohort tan-nies; saru jiġu ħafna iktar żgħażagħ u familji milli kienu jiġu qabel. Dik hija shift li rajniha tul dawn l-aħħar...

ONOR. ALEX MUSCAT: Jiġifieri l-average age tat-turist naqset.

IS-SUR JOHANN BUTTIGIEG: Iva, l-average age niżlet drastikament. Jekk wieħed iħares lejn din it-tabella li għandi jara li fejn fl-2010 kienu jiġu 495,000 turist tal-età bejn il-25 sena u l-44  sena, fl-2019 ġew 1.1 miljun, filwaqt li ż-żieda fl-istess perjodu tat-turisti ta’ ‘l fuq minn 65 sena kienet minn 149 għal 279. 

ONOR. ALEX MUSCAT: Jiġifieri l-average age naqset għaliex l-MTA għamlet marketing biex iġġib iktar żgħażagħ, jew għaliex għamitlu marketing f’pajjiż u nzertaw ġew iktar nies li huma żgħażagħ?

IS-SUR JOHANN BUTTIGIEG: Le, ġew aktar żgħażagħ għax għandna sezzjoni tal-events li qed toħloq prodott li jinteressa liż-żgħażagħ u lill-familji u allura qegħdin jiġu anke għal dawk l-attivitajiet. 

Għandek imbagħad il-kwestjoni tal-meetings, incentives, conferences and exhibitions (MICE), fejn allura awtomatikament qed titfa’ iktar onus biex tħaddem ix-shoulder months.

ONOR. ALEX MUSCAT: Dik hija xi ħaġa li tidħol fiha l-MTA?

IS-SUR JOHANN BUTTIGIEG: Dażgur! Għandna sezzjoni apposta b’direttur apposta ddedikat purament għall-MICE sector. 

ONOR. ALEX MUSCAT: U xi jkun qed isir hemmhekk? Isir marketing apparti, jew huwa parti minn dan l-istess marketing? 

IS-SUR JOHANN BUTTIGIEG: Isir marketing apparti; isir marketing in conjunction mad-Dipartiment tal-Marketing u niffaċilitaw dawk il-conventions li nistgħu nġibu lejn il-pajjiż. 

IS-SUR BRYAN AZZOPARDI:  Li jiġu fix-shoulder months.

IS-SUR JOHANN BUTTIGIEG:  Jiġifieri aħna bħala entità, fl-aħħar mill-aħħar we are a marketing entity. Jiġifieri minbarra li aħna r-regolatur tal-industrija, aħna wkoll il-marketing tool tal-pajjiż biex attwalment nattiraw kemm nistgħu turisti lejn pajjiżna.

ONOR. ALEX MUSCAT: Forsi dan li se nistaqsi ma jaqax fil-perjodu under review 2017/2018.  Tista’ tgħidilna – dejjem jekk tista’ tiżvela – jekk hemmx setturi oħrajn li qegħdin taħdmu fuqhom li s’issa ma ġewx exploited biżżejjed?

IS-SUR JOHANN BUTTIGIEG:  Iva, hemm pereżempju l-faith tourism li hija niċċa li għadna qegħdin naħdmu fuqha.  Hemm diversi niċeċ oħrajn li nixtiequ nesploraw iżjed, partikolarment b’kollaborazzjoni ma’ aġenziji oħrajn, fosthom l-Environment and Resources Authority (ERA), fejn jidħol il-protezzjoni tal-ambjent biex inkunu nistgħu nippromwovu ċerti postijiet iktar għar-rural tourism. Jiġifieri hemm numru sħiħ  ta’ specific tourist cohorts li qegħdin inkomplu niżviluppaw. 

ONOR. ALEX MUSCAT: U hemmhekk tkunu qegħdin taħdmu anke ma’ awtoritajiet oħrajn?

IS-SUR JOHANN BUTTIGIEG:  Iva, għax din mhijiex kwestjoni ta’ li l-Awtorità taħdem waħedha, imma trid taħdem ma’ awtoritajiet oħrajn. 

ONOR. ALEX MUSCAT:  Grazzi.

IĊ-CHAIRPERSON: Naħseb għal-lum nistgħu nieqfu hawnhekk. Sur Azzopardi, jien ma nafx jekk intix se terġa’ tiġi msejjaħ biex tixhed, però importanti li l-informazzjoni li tlabnik tingħatalna. Nirringrazzjak, tista’ tirtira mill-Kamra. 

Kollegi, nixtieq nirreleva li l-ġimgħa l-oħra ntalbet xi informazzjoni mingħand is-Sur Lionel Gerada, però din l-informazzjoni s’issa għadha ma waslitx. Fil-fehma tiegħi żmien ta’ ġimgħa huwa biżżejjed biex tiġi mgħoddija din informazzjoni, jew almenu parti minnha.  Is-Segretarja nfurmatni li reġgħet bagħtet reminder lis-Sur Gerada u hu rrispondiha fejn qalilha li għadu fi stadju fejn qegħdin jikkumpilaw l-informazzjoni. Għaldaqstant jien se ninkariga lis-Segretarja tal-Kumitat sabiex terġa’ titlob din l-informazzjoni lis-Sur Lionel Gerada, bl-intiża li jekk ma jagħtix raġunijiet validi għalfejn din l-informazzjoni ma waslitx, allura jittieħdu passi ulterjuri.

Nirringrazzja lil kull min ħa sehem f’din il-laqgħa tal-lum. Id-data għal-laqgħa li jmiss tiġi mħabbra aktar ‘il quddiem. 

Fl-3:50 p.m. il-Kumitat aġġorna.
2

